Ársfrágreiðing frá skúlastýrinum fyri skúlaárið 2015/16

[bookmark: _GoBack]Skúlaárið er komið at enda og hyggjast skal aftur á, hvat skúlastýrið hevur arbeitt við seinasta árið. 

Seinast í augustmánað var garðdagur, har ymiskt varð gjørt í skúlagarðinum. M.a. nýggja eiturkoppareiggjan var hongd upp og ymiskt til spøl varð málað niður á túnið. 

Tað hevur verið útskifting í skúlastýrinum seinasta árið. Tá Marita Sivertsen fór úr skúlastýrinum, tí sonurin fór í framhaldsdeild í Klaksvík, kom Gunrið Kallsberg, eykalimur, inn sum foreldraumboð. Tá Mirjam Heinesen, formaður, ynskti at sleppa frá sum formaður, kom Gunrið í hennara stað. Mirjam flutti síðani til Klaksvíkar, og Kári Kallsberg, eykaumboð, kom inn sum foreldraumboð. 

Skúlastýrið skipaði seg av nýggjum í septemburmánað og sær nú soleiðis út. 
Gunrið Kallsberg, forkvinna og foreldraumboð
Guðrun Steinberg, næstforkvinna og foreldraumboð
Kári Kallsberg, foreldraumboð
Ann Kirstin Absalonsen, læraraumboð
Rói Absalonsen, kommunustýrisumboð
Jógvan Heinisen, kommunustýrisumboð
Jensebeth Absalonsen, skrivari

Skúlin verður 30 ár komandi heyst, og í tí sambandinum helt skúlastýrið, at hóskiligt er, at skúlin hevur egið búmerki, sum kann lýsa skúlan og tað, sum skúlin stendur fyri. 
Longu í septembur seinasta heyst byrjaði skúlastýrið at arbeiða fram ímóti at fáa eitt búmerki til skúlan. Vit settu eina lýsing saman við krøvunum til eitt møguligt búmerki, og fyrst í januarmánað 2016 var lýsingin klár og send í miðlarnar. Uppskotini skuldu verða inni 4. apríl, og dómsnevnd bleiv sett til at taka støðu til tilmæltu uppskotini. Skúlastýrið fylgdi tilmælinum frá dómsnevndini. 
1. virðisløn fekk Eyðun Eliasen, 2. virðisløn fekk Thurid Brend og 3. virðisløn fekk Jógvan Andersen. 
Bygdaráðið skipaði fyri morgunmati, tá avdúkingin av búmerkinum var leygarmorgunin 23. apríl 2016. Tveir av luttakarunum vóru við til handanina av virðislønunum.

Í februarmánað var skúlastýrið saman við foreldrum og lærarum á felags foreldrafundi, sum SSP skipaði fyri. Evnið var ”Trygg á netinum” og vóru tað Óli Rubeksen og Elin Michelsen, sum høvdu fyrilesturin og skipaðu bólkaarbeiðið.

Í samband við fyribyrgjandi tiltøk móti happing, komu boð frá Mentamálaráðnum um, at allir skúlar skulu hava eina dagførda trivnaðarætlan. Í hesum sambandi hevur Foreldrafelagið heim og skúli sett nøkur ynski um, hvørji krøv ein trivnaðarætlan skal lúka, m.a at fakmálið og longdin skulu vera avmarkað, og at ábyrgdarøki skulu koma greitt fram. 
Skúlastýrið hevur saman við lærarum skúlans arbeitt við hesum, so at skúlin eftir ætlan hevur eina dagførda trivnaðarætlan um stutta tíð. 
Tað er krav frá mentamálaráðnum, at trivnaðarætlanin skal verða kunngjørd á heimasíðu skúlans. 

Skúlastýrið varð umboðað á aðalfundi í Foreldrafelagnum heim og skúli 2. apríl, har einans 21 foreldraumboð úr øllum landinum vóru møtt.  
Á aðalfundinum vóru tveir fyrilestrar og tann eini, sum Dagbjartur Debes, lektari á Námsvísindadeildini hevði, snúði seg um, í hvønn mun landsroyndirnar eru munagóðar í føroyska fólkaskúlanum og í hvønn mun úrslitini verða brúkt. 

Nú 20. juni vóru øll skúlastýrini í Norðoyggjum boðin til Húsar til felags skúlastýrisfund, har evnið var ”Eftirmetingar í fólkaskúlanum”. Árligi felags skúlastýris-fundurin er liður í samstarvi millum øll skúlastýrini í Norðoyggjum.

Skúlastýrisval verður í heyst, og vilja vit eggja tykkum foreldrum at stilla upp til eitt komandi skúlastýrisval, har tit hava møguleika at verða við at taka avgerðir, sum viðvíkja skúlagongd barnsins. Seinni í heyst er ætlanin at hava kunnandi fund um, hvat skúlastýrisarbeiðið snýr seg um.
Skúlastýrið vil takka fyri gott samstarv farna árið og sær fram til eitt komandi ár við nýggjum avbjóðingum og nýggjum møguleikum.

Við ynskjum um eitt gott summar.


Vegna skúlastýrið í Viðareiðis skúla

Gunrið Kallsberg, forkvinna

